
Uqalimaariuqsaniq | Level 10
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential  
and progressive Inuktitut reading program that supports students in their development from  
emergent to fluent readers. 
 
 
 
 
 
 

   
 
 
 
 

Book details
Level: 10      
Text type: Fiction
Subjects/themes: family pets at home alone, supervised and unsupervised dog behaviour, humour 
Key features: third-person point of view, present tense

ᓯᑯ ᑲᒥᒡᓗ ᕿᒻᒥᑦᑎᐊᕙᐅᔫᒃ ᐃᖃᓗᖕᓂ ᓄᓇᖃᖅᑑᒃ.

ᓯᑯ ᑲᒥᒡᓗ ᐃᓄᑎᒃ ᐊᓃᖃᑎᒋᔭᕆᐊᒃᓴᖏᒃ ᖁᕕᐊᒋᔭᖏᒃ, 
ᐱᓗᐊᖅᑐᒥ ᐊᐳᑕᐅᑎᓪᓗᒍ. ᐊᑯᖃᑦᑖᕐᓂᖅ ᓄᑦᑑᔾᔪᐊᕐᓂᕐᓗ 

ᖁᕕᐊᒋᓂᖅᐹᕆᔭᖏᑦ ᐱᙳᐊᕐᓂᒃᑯᑦ.

ᓯᑯ ᑲᒥᒡᓗ ᓈᓚᑦᑎᐊᖅᐸᒃᑑᒃ ᐃᓄᖕᒥᓂᒡᓗ 
ᑐᓵᑦᑎᐊᖅᐸᒃᖢᑎᒃ. ᓇᖕᒥᓂᖅ ᐃᒡᓕᕐᒥᓂ ᓯᓂᒃᐸᒃᑑᒃ 

ᐃᓄᖕᓄᓪᓗ ᕿᒡᒋᓚᐅᖅᓯᒪᓇᑎᒃ.

ᓄᓇᓕᖕᒥᐅᓕᒫᑦ ᖃᐅᔨᒪᔪᑦ ᓯᑯ ᑲᒥᒡᓗ ᕿᒻᒥᑦᑎᐊᕙᐅᖕᒪᑎᒃ.

ᐃᓄᖏᒃ ᑕᒡᕙᐅᑎᓪᓗᒋᒃ ᓯᑯᒃᑯᒃ ᑲᒥᒃᑯᒃ ᐃᒥᓲᖑᕘᒃ 
ᐃᒥᕐᕕᖕᒥᓂᒃ. ᓂᕆᓕᕌᖓᒥᓪᓗ ᓱᕈᖅᓴᐃᖃᑦᑕᖏᑦᑎᐊᖅᑑᒃ, 

ᐃᓄᖏᑕᓗ ᓂᕆᔭᖏᓐᓂᒃ ᓂᕆᓇᓱᐊᖅᐸᒐᑎᒃ.

ᓱᓕᔪᖅ ᓯᑯᒃᑯᒃ ᑲᒥᒃᑯᒃ ᕿᒥᑦᑎᐊᕙᐅᔫᒃ 
ᓈᓚᑦᑎᐊᓲᖑᓪᓗᑎᒡᓗ. ᐃᓄᖏᑦ ᐃᓄᐃᓪᓗ ᑕᕝᕙᐅᑎᓪᓗᒋᑦ. 

ᑭᓯᐊᓂ ᐃᓄᑑᓕᕌᖓᒥᒃ ᓇᔪᖅᓯᖅᑐᑎᒃ, ᓯᑯ ᑲᒥᒡᓗ 
ᐊᓯᔾᔨᖅᐸᒃᑑᒃ.

ᓇᔪᖅᓯᓕᕌᖓᒥᒃ, ᑲᒥᒃ ᐃᒃᓯᕙᐅᑕᑯᑖᖕᒧᑦ ᒥᓯᒃᐸᒃᑐᖅ 
ᓯᑯ ᑭᐳᒧᑦ ᓴᓗᒪᔪᒧᑦ ᒪᔪᖅᐸᒃᑐᓂ. ᓯᑯᒃᑯᒃ ᑲᒥᒃᑯᒃ 

ᐊᖑᔮᕆᖃᑦᑕᐅᑎᖃᑦᑕᖅᑑᒃ ᓱᓪᓗᑯᑖᒃᑯᑦ ᖁᕕᐊᓱᐊᓪᓗᑎᒡᓗ 
ᐃᓄᖃᖏᑦᑐᒥ ᐃᒡᓗᒥ.

ᐸᖓᓕᑲᑕᖕᓂᕐᓗ ᒥᓯᒃᑕᕐᓂᕐᓗ ᓯᑯᒥᒃ ᑲᒥᖕᒥᓪᓗ 
ᐃᒥᕈᓕᕐᓇᕆᔭᐅᕗᖅ. ᑲᒥᒃ ᐃᒥᖅᐸᒃᑐᖅ ᖁᕐᕕᖕᒥ, 
ᖃᐅᔨᒪᒐᓗᐊᖅᑐᓂ ᑕᐃᒪᐃᑦᑕᕆᐊᖃᖏᓐᓂᕐᒥᓂᒃ. 
ᓯᑯ ᑭᐴᑦ ᒪᑐᐃᖅᑕᖅᑐᐃᓪᓗ ᖄᖏᓐᓂ ᒪᔪᖅᐸᒃᑲᒥ 

ᐅᐊᓴᕐᕕᖕᒥ ᐃᒥᖅᐸᒃᑐᖅ.

ᐱᔭᕇᕌᖓᑎᒃ, ᓯᑯᒃᑯᒃ ᑲᒥᒃᑯᒃ ᑳᓕᖅᐸᒃᑑᒃ. 
ᓯᑯ ᓂᐊᖂᔭᒥᒃ ᐸᓂᖅᑎᑦᑎᔪᒪᓲᖅ, ᑲᒥᒡᓕ ᓂᖀᑦ 

ᓂᓪᓕᓇᖅᑐᑦ ᖁᐊᒃᑯᕕᖕᒦᑦᑐᑦ ᐱᔪᒪᕙᒃᐸᐃᑦ. ᐃᓄᖏᑕ 
ᓂᕆᖃᑦᑕᖅᑕᖏᓐᓂᒃ ᐱᔪᓐᓇᖅᓯᖃᑦᑕᖅᐴᒃ. ᓯᑯᒃᑯᒃ ᑲᒥᒃᑯᒃ 

ᓱᕈᖅᓴᐃᔪᐊᓘᖃᑦᑕᖅᐴᒃ ᑕᐃᒫᒃ.

ᓂᕆᓗᐊᖅᑐᐊᓘᖃᑦᑕᕐᒪᑎᒃ ᓈᙳᓕᖃᑦᑕᐴᒃ. ᓂᕆᔭᕇᕌᖓᑎᒃ, 
ᑕᖃᔪᐊᓘᖃᑦᑕᕐᒪᑎᒃ ᓯᓂᒍᒪᑐᐃᓐᓇᓕᖃᑦᑕᖅᑑᒃ.

ᓯᓂᒍᒪᕙᖏᑦᑑᒃ ᐃᒡᓕᖏᓐᓂᒃ. ᓯᑯ ᐃᓅᑉ ᐃᒡᓕᐊᓂᒃ 
ᓯᓂᒃᐸᒃᑐᖅ ᑲᒥᒡᓕ ᐃᒃᓯᕙᐅᑕᑯᑖᖕᒥ ᓯᓂᒃᑎᓪᓗᒍ.

ᓯᑯᒃᑯᒃ ᑲᒥᒃᑯᒃ ᐃᖅᑯᒻᒪᕌᖓᑎᒃ, ᐃᒡᓗ ᓱᕈᖅᓯᒪᔪᖅ 
ᓴᓗᒻᒪᖅᓴᓪᓛᖃᑦᑕᖅᑕᖓᑦ. ᓯᑯ ᓴᓂᖅᑐᓂ ᓱᕈᕐᓂᒃ ᓂᕿᓂᒡᓗ 

ᓇᑎᕐᒦᑦᑐᓂᒃ ᑲᒥᒡᓕ ᓂᕿᓂᒃ ᐅᑎᖅᑎᐅᖅᑲᐃᓪᓗᓂ 
ᖁᐊᒃᑯᕕᖕᒧᑦ. ᓯᑯᒃᑯᒃ ᑲᒥᒃᑯᒃ ᓴᓗᒻᒪᖅᓴᐃᓪᓛᓲᑯᓘᒃ.

ᐃᓄᖏᒃ ᐅᑎᕌᖓᑎᒃ ᐊᖏᕐᕋᒧᑦ ᐅᔾᔨᕈᓱᒍᓐᓇᖏᑦᑑᒃ 
ᓱᔪᕕᓂᕐᓂᒃ ᓲᖃᐃᒻᒪ ᓯᑯᒃᑯᒃ ᑲᒥᒃᑯᒃ ᐃᔨᕋᖅᑐᒃᑳᓘᒃ 

ᖁᕕᐊᓱᐊᓂᕕᓂᕐᒥᓂᒃ. ᓯᑯᒃᑯᒃ ᑲᒥᒃᑯᒃ ᐅᑕᖅᑭᔪᓐᓇᖏᑦᑑᒃ 
ᓇᔪᖅᓯᓛᕐᓂᕐᒥᓂᒃ!

ᓯᑯ ᑲᒥᒡᓗ ᕿᒻᒥᑦᑎᐊᕙᐅᔫᒃ. 
ᑭᓯᐊᓂ ᓇᔪᖅᖠᕐᓂᕌᖓᒥᒃ!


